
Shri Lakinidevi Stotram

ಶ್ರೀಲಾಕಿನೀದೇವೀಸ್ತೋತ್ರಮ್  

ಅಥೈಕೋನಪಂಚಾಶತ್ತಮಃ  ಪಟಲಃ
ಆನಂದಭೈರವೀ ಉವಾಚ
ಷಟ್ಚಕ್ರಭೇದನಾರ್ಥಾಯ   ಸರ್ವಸಿದ್ಧಸುಸಿದ್ಧಯೇ   ।
ವಕ್ಷ್ಯಾಮಿ   ಲಾಕಿನೀದೇವೀಸ್ತೋತ್ರಂ   ಪರಮದುರ್ಲಭಮ್ ॥ ೪೯-೧॥
ಯತ್ಪಾಠಾದತಿಸಂತೋಷಂ  ಪ್ರಾಪ್ನೋತಿ   ಯತಿರೀಶ್ವರ  ।
ತತ್ಕ್ರಿಯಾಸಾರಸಂಪನ್ನಂ   ಸ್ತವನಂ  ಲಾಕಿನೀಪ್ರಿಯಮ್  ॥ ೪೯-೨॥
ಅಸ್ಯ ಶ್ರೀಲಾಕಿನೀಸ್ತೋತ್ರಸ್ಯ    ಮಹಾವಿಷ್ಣುಕಹೋಡ -ಋಷಿ-ರ್ಗಾಯತ್ರೀಚ್ಛಂದೋ 
ಮಹಾಸಿದ್ಧಿದಮೃತ್ಯುಂಜಯಮಹಾರುದ್ರ   ಲಾಕಿನೀ ಸರಸ್ವತೀದೇವತಾ
ಮಣಿಪೂರಭೇದನೇ ಜಪೇ ವಿನಿಯೋಗಃ ॥
ಓಂ ಬೀಜಾಕ್ಷರಮೂರ್ತಿಮಾರ್ತಿ ಹರಿಣೀಮಾರ್ಯಾಂ ಜಯಾಂ ಬುದ್ಧಿದಾಂ

ದೀನಾನಾಮಪರಾಧಕೋಟಿಹನನೀಂ ಸಂಜ್ಞಾಮಣಿಂ  ಯೋಗಿನಾಮ್ ।
ತ್ವಾಮಾದ್ಯಾಮನುರಾಗಿಣೀಂ   ಗುಣಗಣಾಮೋದೈಕಹೇತುಸ್ಥಲಾಂ

ಸ್ಥಿತ್ಯಂತಃಕೃತಕೌತುಕೀಮವರದೇ   ವಂದೇ ಮುದಾ ಲಾಕಿನೀಮ್ ॥ ೪೯-೩॥
ಹೇರಂಬಾರ್ಚನಸಿದ್ಧಿದಾದ್ವಯಗತಾ   ಕೋಟಿಪ್ರಭಾ  ಭಾಸ್ಕರಾ
ಸಾಕಾರಾ ಕಿರಣೋಜ್ಜ್ವಲಾ   ಸುಖಮಯೀ ವೇದಧ್ವನಿಪ್ರಾಣಿನೀ   ।
ಕೋಪಾಕೋಪಿತಲಕ್ಷಣಾ ತರುತರಾಕಲ್ಪಾಶಯಾಸಂಶಯಾ
ಕೃತ್ವೈವಂ  ವರವರ್ಣಿನೀ ಸಮವತು ಶ್ರೀಲಾಕಿನೀ  ಕಂಕಿನೀ ॥ ೪೯-೪॥
ಕೇಯೂರಾಮಲಹಾರಮಾಲಶುಭಗಾ ವೀರಾಸನಾ ಸ್ಥಾಯಿನೀ
ಭಾರ್ಯಾ ರುದ್ರಪತೇಃ  ಪ್ರವಾಲವಿಮಲಾ  ವಕ್ತ್ರೋತ್ಪಲಸ್ರಗ್ಧರಾ     ।
ಮಾತಾ ಯೋಗವತಾಂ ಸತೀ ಪರಾ ಪರಪದಾ ಮಾಧ್ವೀರಸಾಚ್ಛಾದಿತಾ 
ತ್ವಂ  ಮಾಂ ಪಾಹಿ ಕೃಪಾಮಯೀ ಯಮಗತಂ ಮೃತ್ಯುಂಜಯೇ  ಶ್ರೀಧರೇ  ॥ ೪೯-೫॥
ಆಕಾಂಕ್ಷೀಕುಲಸಂಖ್ಯಕಾ   ಕ್ಷಯಕರೀ ಶತ್ರುಪ್ರಭಾದೇರ್ದಯಾ 
ಭಕ್ತಾನಾಮತಿದುಃಖಹಾ  ಶಶಿಮುಖೀ ಯೋನ್ಯಾನನಾ  ಕಾಮುಕೀ ।
ಕಾಮಸ್ಥಾನಮಕಾಮದೋಷಶತಕಂ  ಶೀಘ್ರಂ  ತ್ವಲಕ್ಷೇಮದಾ 

ಶ್ರೀಲಾಕಿನೀದೇವೀಸ್ತೋತ್ರಮ್  

ಜೀವನ್ಮುಕ್ತಿಪದಂ   ವಿಧೇಹಿ ಸಮರೇ ಸರ್ಗದ್ರುಹಸ್ಯ  ಪ್ರಿಯಮ್  ॥ ೪೯-೬॥
ತ್ವಂ  ಪಂಚಾನನಪೂಜಿತಾ ತ್ವಮಶಿತಾ  ತ್ವಂ  ಬಾಲವಿದ್ಯಾಗತಿ -

ಸ್ತ್ವಂ   ಸತ್ಯಂ  ಕವಿತಾಸು ವಾಕ್ಯಕವಿತಾ  ತ್ವಂ  ಕೇವಲಾನಂದದಾ ।
ತ್ವಂ  ಲಾಕ್ಷಾರುಣರೂಪಿಣೀ  ತ್ವಮವರಾ  ತ್ವಂ  ಲಿಂಗಸಂಹಾರಿಣೀ
ತ್ವಂ  ಸಾಕ್ಷಾದಮೃತಪ್ರದಾ   ತ್ವಮಜರಾ  ತ್ವಂ  ಲಾಕಿನೀ ಪಾತು ಮಾಮ್ ॥ ೪೯-೭॥
ನಾನಾಮಂಗಲಧರ್ಮರಾಜ್ಯಜಡಿತಾ  ಸಂಸ್ಕಾರಬೋಧಾಶ್ರಯಾ 
ಲಿಂಗಸ್ಥಾಚಲಪುತ್ರಿಕಾ   ನವಗೃಹೇ ಸಂಕಾಮಯಂತೀ ಶಿವಾ ।
ಮೇ ಲಿಂಗೋಪರಿ ರುದ್ರನಾಥ  ವಿಪಥವ್ಯಾಭೇದನಂ  ಸಂಗಮಂ
ಶೀಘ್ರಂ  ಕಾರಯ ದೇವಿ ಮೋಕ್ಷತುರಿಕಂ ಕೋಟೀವ ಚಂದ್ರೋಜ್ಜ್ವಲಾ    ॥ ೪೯-೮॥
ಚಂದ್ರಾಭಾಸಕಲಾಶ್ರಯಾ   ಶ್ರಯತಿ  ಯಾ ಶಬ್ದಚ್ಛಟಾ   ಯಾ ಸಮಾ
ಮಾಯಾ ಮೋಹಭಿದಾ ದಯಾ ದಯತಿ ಯಾ ಕೃಷ್ಣಕ್ರಿಯಾ   ಮೋಹಿನೀ ।
ಲಕ್ಷ್ಮೀರ್ನೀಲಕಲೇವರಾಮಲಮಣೇಃ   ಪೂರ್ವಂ ಸದಾ ರಕ್ಷತು
ಶ್ರೀವಿದ್ಯಾ  ಭಯದಾಯಿನೀ ತ್ವಮಪಿ  ಸಾ ಮೇ ನಾಭಿಮೂಲೋದಯಾ ॥ ೪೯-೯॥
ಮಾತ್ರಾ ಮುದ್ರಾಮನನನಿಲಯಾ  ಮಾಲಿನೀ ಮಂತ್ರವಿದ್ಯಾ
ವಿಶ್ವೇಶಾನೀ  ಶಯನರಹಿತಾ ಶೀತವಾತಾತಪಸ್ಥಾ ।
ಸತ್ಯಾಸತ್ಯಾ  ವಚನಭವಗಾ ಗೌರಿ ಮಾತಾ ತ್ವಮೇವ
ಪ್ರಾಣಾನ್  ರಕ್ಷ ಪ್ರಥಮಕಿರಣಾಮಾಶ್ರಯೇ   ತ್ವಾಮನಂತಾಮ್  ॥ ೪೯-೧೦॥
ಸಿದ್ಧಾಸಿದ್ಧಾ  ಶಶಿರವಿಕಲಾ ಕೇವಲಾಂಭೋಜಸಂಸ್ಥಾ
ಸ್ಥಿತ್ಯಾನಂದಾ   ನಯನಸ್ವಚಲಾಂಭೋಜಮಧ್ಯಪ್ರಕಾಶಾ    ।
ನಿತ್ಯಂ  ಶ್ರದ್ಧಾಗತಿಪಥಕರಾ   ಕರ್ತ್ರೀ  ಕಾಮಾನಹರ್ತ್ರೀ
ನಾದ್ಯಸ್ತೋತ್ರಂ    ಭಜ ಭಜ ಭಜೇ ತ್ವಾಮನಂತಾಂ  ಸ್ವರೂಪೇ  ॥ ೪೯-೧೧॥
ಪೀತಾಪೀತಾ ಪವನಗಮನಾ ಧಾರಣಧ್ಯಾನಯೋಗಾ
ಕಾಲಾಕಾಲಾ ಕಲಿಕುಲಕಲಾ ನಿಷ್ಕಲಾ  ಜ್ಞಾನರೂಪಾ  ।
ಕೃಷ್ಣಾನಂದಾ  ಮದನಕುಹರಾ ಕೇಕರಾ ಶಂಕರೀ ವಾ ।
ತ್ವಂ  ಶ್ರೀಧಾತ್ರೀ   ಧವಲಕಮಲಂ ನಾಭಿಮೂಲೇ ಪ್ರವಕ್ಷ್ಯೇ    ॥ ೪೯-೧೨॥
ಶ್ವೇತಾ  ಶ್ವೇತಾರುಣಶತಕರಾ  ಭಾವನಾಜ್ಞಾನಸಿದ್ಧಿಃ 
ಪ್ರೀತಾಪ್ರೀತಾ   ಪರಮಗಹನಾ ಚಾರುಣಾಮಾನನಾಯಾಃ ।
ತ್ವಂ  ಸಾ ವಿದ್ಯಾ ವಿಧಿಬುಧವರಾ ಧಾರಣಾಜ್ಞಾನಗಮ್ಯಾ
ರಮ್ಯಾರಮ್ಯಾ  ರಮಣನಿರತಾ ನೀರದಾ ಪಾತು ನಾಭಿಮ್ ॥ ೪೯-೧೩॥

ಶ್ರೀಲಾಕಿನೀದೇವೀಸ್ತೋತ್ರಮ್  

ಮಂದೋದ್ಬಂಧಪ್ರಿಯವಧುಲತಾ   ನೀರವಾನಾವಹಂತ್ರೀ
ಕ್ಷೇತ್ರಾಕ್ಷೇತ್ರಾ    ಪರಚರಗತಾ ಭುಕ್ತಿಮುಕ್ತಿಪ್ರಕಾಶಾ    ।
ಕೌಲಾಕೌಲಾಜ್ಞಾಪಿತನಯನಾ  ಗಂಜನಾ ವಾತಮುಗ್ಧಾ
ಮುಗ್ಧಾಮುಗ್ಧಾಮತಿಧನಪತೇರ್ನಾಭಿಸಂಸ್ಥೇಽವನಾಭಿಮ್    ॥ ೪೯-೧೪॥
ಹಂಸೀ ಸಿಂಹಾಸನಗತಪದಾ ಚಕ್ರವಿದ್ಯಾ  ಸುಸೂಕ್ಷ್ಮಾ
ಶ್ರೀವಿದ್ಯಾ  ತ್ವಂ  ನವವಿಲಚರಾ ಸುಂದರೀ ರಕ್ತವರ್ಣಾ  ।
ಸ್ವರ್ಣಾಂಭೋಜೋಪರಿ  ಶುಭಮನಾ ಚಕ್ರಮಧ್ಯೇ   ಪ್ರತಿಷ್ಠಾ
ಸರ್ವಾ ವರ್ಣಾ ಪರಿಜನದಯಾನಾಭಿಪದ್ಮಂ  ಚ ರಕ್ಷಾ ॥ ೪೯-೧೫॥
ಬ್ರಹ್ಮಾನಂದಾ   ನೃಪಗಣಮಹಾಪೂಜಯಾ ಶೋಭಿತಾಂಗೀ
ಶ್ರೀಶ್ರೀವಿದ್ಯಾಸಕಲವಿಭವಾ    ಭಾವನೀಯಾ ಮಹೇಂದ್ರೈಃ  ।
ಸಿದ್ಧಸ್ಥಾನೇ   ಮಣಿಮಯಗೃಹೇ ಮೂಲಸಿಂಹಾಸನಸ್ಥಾ
ಪದ್ಮೇ  ಚಾಷ್ಟಾನ್ವಿತಯುಗದಲೇ   ನಾಭಿಮೂಲೇಮಮಾವ ॥ ೪೯-೧೬॥
ಯೋಗಜ್ಞಾನಂ  ದ್ವಿವಿಧವಿಭವಂ  ವೇದವಿದ್ಯಾಪ್ರಕಾಶಂ 
ಮೇ ಚಾಷ್ಟಾಂಗಂ  ಸಮವತು ಮುದಾ ಷೋಡಶೀ ಭೈರವಸ್ಥಾ ।
ಚಂದ್ರೋಲ್ಕಾ  ತ್ವಂ  ಭವಭಯಹರಾ ಶೋಕತಾಪಾಪಹಂತ್ರೀ
ನಾಭಾವಬ್ಜೇ  ಉದಯತಿ ಸುರೋ ಯಸ್ತಮೀಶೇ  ಪ್ರರಕ್ಷ  ॥ ೪೯-೧೭॥
ಸಂಶಿಷ್ಟಾ ತ್ವಂ  ವಿರತ ಕರುಣೇ ಶೀತಲೇ ಶೀತಶೈಲೇ
ಸಾಕ್ಷಾದನ್ಯಪ್ರಚಯವಚನಾ    ಪಾರ್ವಣಾ ಪರ್ವಪೂರಾ ।
ವಿದ್ಯುತ್ಪೂರಂ   ಸಮಸುಖಮಯಂ ಪಾಹಿ ಪಂಚಾನನಾ ಯಾ
ತ್ವಂ  ಸಾ ದೇವೀ ಶುಭಮಣಿಗೃಹೇ ಶೀತಲತ್ವಂ  ವಿಧೇಹಿ ॥ ೪೯-೧೮॥
ಛಂದೋಗಾನಾಂ ಸಕಲವಿಷಯಚ್ಛೇದಿನೀ  ಚಾರ್ಣಮಾತಾ
ಮಾಲಾ ಲಾಕ್ಷಾರುಣಕಿರಣಭಾ  ಗೋಪಪೂಜ್ಯಾ ಗಿರೀಜ್ಯಾ ।
ಮಾತಸ್ತ್ವಂ   ಮೇ ಸ್ವಮಣಿಭವನಂ  ಪಾಹಿ ಸೂಕ್ಷ್ಮಾ  ಭವಾನೀ ।
ವಾನಸ್ಥಾನಾಶ್ರಯ   ಜಯ ಕರಾಚಾಂಗಿರಾ ಚಾನ್ನಪೂರ್ಣಾ  ॥ ೪೯-೧೯॥
ಚಂದ್ರೋಲ್ಲಾಸಾಽವಯವಸುಖದಾ   ದೀರ್ಘಕೇಶೀ ವಿಶಾಲಾ
ತ್ವಂ  ಮಾತಂಗೀ ಜನನಿ ಜಗತಾಂ ಬಾಲಿಕಾ ವಿಪ್ರಚಂಡಾ  ।
ಜ್ಯೋತ್ಸ್ನಾಜಾಲೇ    ಉದಯತಿ ಸದಾ ರಕ್ತಭಾಷಪ್ರಭಾಸಾ 
ತ್ವಂ  ಮೇ ರುದ್ರ ಹರಿಹರತನುಂ ನಾಭಿಮೂಲೇ ಪ್ರರಕ್ಷ  ॥ ೪೯-೨೦॥
ವಾಣೀನಾಮ್ನಾ ರಚಯತಿ ವಚಃ ಸುಂದರೀ ವರ್ಣನಸ್ಥಾ
ಸ್ಥಿತ್ಯಂತಸ್ಥಾ   ಚಲತನುಧರಾ ಧಾಮಸಂಧಾಮರಾ ಸಾ ।

ಬೋಧಾನಂದಪ್ರಕೃತಿತನುಭಿರ್ವ್ಯಾಪಿನೀ   ಜ್ಞಾನಮುಗ್ಧಾ
ಮಾತಸ್ತ್ವಂ   ಮೇ ಮಣಿದಲಗೃಹಂ ಪಾಹಿ ಸರ್ವಾಂಗವಿದ್ಯೇ  ॥ ೪೯-೨೧॥
ವಿದ್ಯಾ ಚಂಡಾಮಲಸಿತಸೃಜಾ ಚಂದನಾಲಿಪ್ತದೇಹಾ
ವಿಶ್ವೇಶಾನಿ  ಭಗವತಿ ಶಿವೇ ತ್ವಂ  ಕ್ಷಯಾಮೋಘರೂಪಾ ।
ಜಾಯಾ ಶಂಭೋರ್ಜಟಿಲಶಿವಗತಾ ಮೋಕ್ಷದಾ ಮಾನಸಂಸ್ಥಾ
ಚಿತ್ತಂ  ಶುಭ್ರಂ  ಕುರು ವಿಷಯಛೇದನಂ ಛೇದಿನಿ ತ್ವಮ್  ॥ ೪೯-೨೨॥
ಮಣಿಮಯಕುಲಗೇಹೇ ಕೋಟಿವಿದ್ಯುತ್ಪ್ರಕಾಶೇಽ  -
ಭಯವರಮಪಿ ದೇಹಿ ಕೋಧವಿದ್ಯೇ  ಮಯಿ ತ್ವಮ್  ।
ಸಕಲಸುಖವಿಭೋಗಂ ಪಾಲಯ ಪ್ರಾಣರೂಪಂ
ಚರಣತಲವಿಲಗ್ನಂ  ಮಾಮನಾಥಂ ಪರೇಶಿ ॥ ೪೯-೨೩॥
ಭುವನಗಹನಹೇತೋಃ ಕಾಯಸರ್ಗಾ ವಿನಾಸ್ತೇ
ವಿಧಿಮಖಸುರನಾಥಂ ಮಾನುಷಾದಿ ತ್ರಿಸರ್ಗಮ್  ।
ಮಮ ಮಣಿಕುಲಪದ್ಮೇ  ನಿತ್ಯರೂಪಾಭಿಧಾನಂ
ಜಯತಿ ಖಲು ತದಾನೀಂ ಸ್ತೋತ್ರಸಾರಪ್ರಕಾರಮ್    ॥ ೪೯-೨೪॥
ಭವತು ಚರಣಪದ್ಮೇ  ಲಾಕಿನೀ ದೇವಕನ್ಯೇ
ವಿರಚಯ ಮನುಶಾಸ್ತ್ರಂ  ಸಿದ್ಧಮಂತ್ರಪ್ರಕಾರಮ್    ।
ವಹ ವಹ ಭವಭಾವಂ ತ್ರಾಹಿ  ಮಾಂ ಚಂದ್ರಗೇಹೇ
ಕಠಿನಹೃದಯನಾಶಂ ಶಂಕರಿ ತ್ವಂ  ಕುರುಷ್ವ ॥ ೪೯-೨೫॥
ಕಮಲವನಸಮೀಪೇ ವನ್ಯಮಧ್ಯೇಽತಿಗುಹ್ಯೇ  
ವಿಷಯವಿಷಯಿನಾಶಂ ಕೌಲಿಕೇ ತ್ವಂ  ವಿಕೃತ್ಯ ।
ಭವನಿಜಮಣಿಪೀಠೇ ಸ್ಥಾಪಯಿತ್ವಾ  ನಿದಾನಂ
ಹರ ಹರದಯಿತೇ ತ್ವಂ  ದೋಷಷಟ್ಕಂ  ವಿವಾದಮ್ ॥ ೪೯-೨೬॥
ಘೋರೇ ಸಾಂದ್ರಾಂಧಕಾರೇ  ಮಮ ನಿಜಕುಲದೃಗ್ದಾನಕರ್ತ್ರಿ   ಪ್ರಸನ್ನೇ 
ವಾಂಛಾಕಲ್ಪದ್ರುಮಸ್ಥಾ   ತ್ವಮಿಹ  ಕುಶಲದಾ ದಾಯಭಾಗಾವಿಭಾಗಾ ।
ತ್ವಂ  ಕಾಲೀ ನಂದಿನೀಸ್ಥಾ ನಯಕರುಣಘಟಾ ಮಧ್ಯಗಾ  ಮಾಘಕಾ ತ್ವಂ
ಭೀಮಾ ಭೀತ್ಯಾಪಹಂತ್ರೀ   ಹರಪದನಯನೋ ಲಾಕಿನೀ ನಾಭಿಮಾವ ॥ ೪೯-೨೭॥
ಏತತ್ಸ್ತೋತ್ರಂ    ಪಠೇದ್ ವಿದ್ವಾನ್  ಯೋಗಜ್ಞಾನೀ  ನಿರಾಶ್ರಯಃ  ।
ಮಹಾಸುಖಗತೋ ವೀರೋ ವಿಭವಾಯಾಮೃತಾಯ ಚ ॥ ೪೯-೨೮॥
ಭೋಗಮೋಕ್ಷೌ ಕರೇ ತಸ್ಯ ಚೈಹಿಕೇ ಯೋಗಿರಾಡ್ ಭವೇತ್ ।

ಪರೇ ಯಾತಿ ಮಹಾದೇವೀ ಪಾದಪದ್ಮೇ  ನ ಸಂಶಯಃ ॥ ೪೯-೨೯॥
ಐಹಿಕೇ ಚಿರಜೀವಿತ್ವಂ  ದದಾತಿ ಕಾಮದಾಯಿನೀ ।
ಮಣಿಪೂರೇ ಸ್ಥಿತೋ  ಯಾತಿ ಕುಲಮಾರ್ಗಪ್ರಸಾದತಃ  ॥ ೪೯-೩೦॥
ಕುಲಮಾರ್ಗೇಣ ಯತ್ಸ್ಥಾನಂ   ಲಯಂ ವಿಶ್ವೇಶ್ವರೀಪದಮ್   ।
ತಲ್ಲಯಾ  ಮಣಿಪೂರಸ್ಥಾ ದೇವತಾ ಪಶ್ಯತಿ  ಧ್ರುವಮ್  ॥ ೪೯-೩೧॥
ಪೂಜಾಂತೇ ಪ್ರಪಠೇತ್  ಸ್ತೋತ್ರಂ   ಭಕ್ತಿಭಾವಪರಾಯಣಃ  ।
ಶೀಘ್ರಮೇವ  ಹಿ ಯೋಗೀ ಸ್ಯಾತ್  ಕುಲಮಾರ್ಗಪ್ರಸಾದತಃ  ॥ ೪೯-೩೨॥
ಇತಿ ಶ್ರೀರುದ್ರಯಾಮಲೇ   ಉತ್ತರತಂತ್ರೇ   ಲಾಕಿನೀಶಸ್ತವನಂ  ನಾಮ
ಏಕೋನಪಂಚಾಶತ್ತಮಃ  ಪಟಲಃ ॥ ೪೯॥

The numbers correspond to paTala and verse numbers from

Rudrayamala uttaratantra.

